
திருக்குறள் எளிய உரை பொருள்

58. கண்ணோட்டம்

(இளகிய மனத்தோடு இருப்பது) கண்ணோட்டம் என்னும் கழிபெருங் காரிகை உண்மையான், உண்டு இவ் உலகு. 571 தாட்சணியம் என்னும் மிகச்சிறந்த அழகான பண்பு இருக்கின்ற காரணத்தால்தான் இந்த உலக சமுதாயம் இன்னும் அழியாமல் இருக்கின்றது. கண்ணோட்டத்து உள்ளது உலகியல்; அஃது இலார் உண்மை நிலக்குப் பொறை. 572 தாட்சணியத்தால்தான் உலக வாழ்வு நடைபெற்று வருகின்றது. அந்தப் பண்பு இல்லாதவர் உயிரோடு இருப்பது பூமிக்குச் சுமையே தவிர, வேறு எவருக்கும் எந்த விதமான பயனும் இல்லை. பண் என் ஆம், பாடற்கு இயைபு இன்றேல்?-கண் என் ஆம், கண்ணோட்டம் இல்லாத கண்? 573 பாட்டோடு பொருந்தாத இசையால் என்ன இன்பம் உண்டாகும்? அதுபோல தாட்சணியம் இல்லா விட்டால், என்ன நன்மையைத் தரும்? உளபோல் முகத்து எவன் செய்யும்-அளவினால் கண்ணோட்டம் இல்லாத கண்? 574 எதையும் பார்த்து அறியக்கூடிய கண்ணோட்டம் இல்லாத கண்கள் முகத்தில் இருப்பவை போல் தோன்றுகிறதே தவிர, அவற்றால் என்ன நன்மை? கண்ணிற்கு அணிகலம் கண்ணோட்டம்,அஃது இன்றேல், புண் என்று உணரப்படும். 575 கண்ணுக்கு அணிகலமாக இருப்பது கண்ணோட்டம் என்னும் அன்பு நோக்கு; அந்த அன்புப் பார்வை இல்லா விட்டால், கண் அல்ல புண் என்று உணர வேண்டும்.

